
БисмиллахIиррохьманиррохьим 

Дешхьалхе 

Баккъалла а, хастам Веза-Сийлахьчу Далла бу. Оцу Далла хастам бо 

вай, Цуьнгара гIо а лоху вай, Цуьнга гечдар а доьху вай. Веза-Сийлахьчу 

Делаца ларло вай вешан дегIаца долчу вуочу хIуманех, вуочу Iамалех а. Дала 

нисвинарг галваккха а цхьа а вац, Цуо галваьккхинарг нисван а цхьа а вац. Ас 

тоьшалла до, АллахI воцург кхин Дела вац аьлла. Ша цхьаъ ву Иза, Шеца 

накъост воцуш. Ас юха а тоьшалла до, баккъалла а, Мухьаммад (Делера 

салам-маршалла хуьлийла цунна) – Делан лай а, Цуьнан Элча а ву аьлла. 

Дала Пайхамар (Делера салам-маршалла хуьлийла цунна) ваийтина 

нийсонца, бакъдолчу динца, и бусалба дин кхечу массо динел толош – керста 

нахана иза ца дезахь а.  

Шен Сийлахьчу Къуръана чохь Дала ялсаманин куц хIоттийна. Веза-

Сийлахьчу боху: «Баккъалла а, Делах кхийринарш бошмашкахь, 

шовданашкахь а хир бу, (цаьрга эр ду): «Оцу (ялсамане) чу гIо шу маьрша 

а долуш (я салам а луш), тешаме а долуш (массо кхерамха); церан 

дегнашкахь йолу хьагI дIаяьккхина Оха. Вежарий хилла, маьнгеш тIехь 

вовшашна дуьхь-дуьхьал бирзина хир бу уьш. Царна оцу чохь кIадбалар 

хаалур дац, уьш цу чуьра арабохур бац цкъа а». «Аль-Хьижр», 45-48. 

Баккъалла а, ялсаманин барам бан а бац, ялсаманин нур лепаш ду, 

цуьнан хазахьожайогIу бецаш даима лесташ ю, цуьнан гIишлош, гIаланаш 

хьалайоьгIна ю. Ялсаманин татолаш (ца совцуш) лелаш ду, стоьмаш даима 

мадбелла бу; исбаьхьа-хазчу суьртахь бу ялсаманин зударий. Ялсаманехь 

дуккха хаза духарш ду. Даима, гуттаренна а юьсур йолу хIусам ю ялсамани.  

Ялсамани - детин а, дешин а кибарчигех йоьгIна ю, и кибарчигаш миск-

IатIарца хьаьхна ю, цуьнан латта зезагийн куз бу, цуьнан жагIа жовхIарех 

(алмаз), жовхIарех тера болчу тIулгех (корунта) бу. Ялсамане ваханарг даима 

дийна хир ву, лийр вац, даима хьалдолуш хир ву, цкъа а къанлур вац, цуьнан 

бедарш тишлур яц, цуьнан жималла цкъа а дIаер яц. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Веза-Сийлахьчу 

Дала Ша ялсамани, жоьжахати а кхоьллинчу хенахь, Жабраил-малик 

дахийтира ялсамане. Цо цуьнга элира: «Хьо хьажа оцу ялсаманига, оцу чу 

гIур болчу нахана Ас кечдинчуьнга а». Жабраил-малик дахара цига, иза 

хьаьжира ялсаманига а, оцу чу гIур болчу нахана кечдинчуьнга а. ТIаккха 

духа а деана, цо элира: «Хьан Вазаллора, Хьан Сийлаллора, шена иза 

юьйцуш хезнарг оцу чу ца воьдуш Iийр ма вац». ТIаккха Дала омра а 

дина, оцу ялсаманина го бира дегIана ца дезачу хIуманашца. Цул тIаьхьа 

Дала Жабраиле элира: «Юха а гIо цига, хьо хьажа Ас ялсаманин 

охIланашна кечдинчуьнга». Жабраил дахара цига, цунна иза го бина 

карийра дегIана ца дезачу хIуманашца. ТIаккха духа а деана, цо элира: «Хьан 

Вазаллора, бакъалла а, оцу чу цхьа а ца вахарна кхоьруш ду-кх со». Цул 

тIаьхьа Дала жоьжахате хьажийра иза, Цо цуьнга элира: «Хьо хьажа оцу 

жоьжахатига, оцу чу гIур болчу нахана Ас кечдинчуьнга а». Оцу чу 

хьаьжира иза, цунна карийра цу чохь тIекIельюьйлуш цIе. ТIаккха духа а 

деана, цо элира: «Хьан Вазаллора, шена иза юьйцуш хезнарг оцу чу гIур 

ма вац». ТIаккха Дала омра а дина, оцу жоьжахатина го бира дегIан 

лаамашца. Цул тIаьхьа Дала Жабраиле элира: «Юха а гIой хьажа цуьнга». 

Жабраил дахара цига, цунна иза го бина карийра дегIан лаамашца. ТIаккха 

духа а деана, цо элира: «Хьан Вазаллора, баккъалла а, оцу чу ца воьдуш 

цхьа а ца висарна кхоьруш ду-кх со». Абу Давуд, Тирмизи. 

Вайна ялсаманих, цуьнан ниIматех куц хIоттийначех (шортта долчух) 

кIезиг дерг ду хIара. Веза-Сийлахьчу Дала цуьнан охIланех дойла вай! 

 

Ялсаманин ниIматаш 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Баккъалла а, 

ялсамани чохь бIе дарж ду, Делан некъахь къахьоьгуш болчарна 

АллахIа кечдина. ХIора шина даржана юкъахь - стигалний, лаьттаний 

юккъехь йолччул юкъ ю». Бухари. 

 

Ялсаманин охIла, ялсамани чу бахаран сурт 

СаIдан кIанта СахIла (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) элира, аьлла: «Сан 

умматах ялсамани чу гIур ма бу кхузткъе итт эзар я ворхI бIе эзар, 

цхьаьний, вовший куьйгаш лаьцна. Царах хьалхарниш, тIаьхьарниш а 

(цхьа могIа бина) цхьаьний ялсамани чу бевр бу. Церан яххьаш, къегинчу 

буьйсанна схьакхетта бутт санна, хир ю». Бухари, Муслим. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсаманин 

охIланаш - дегIа тIехь, юьхьа тIехь чо боцуш, бIаьргаш басарца хазбина 

хир бу; церан жималла цкъа а дIаер яц, церан бедарш тишлур яц». 

Тирмизи. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсаманин 

охIланаш ялсамане гIур бу, дегIа тIехь, юьхьа тIехь чо боцуш, кIайн 

болуш, хьийзина месаш йолуш, бIаьргаш басарца хазбина болуш, ткъе 

кхойтта шо долуш; уьш Адам-пайхамар (Делера салам хуьлийла цунна) 

санна, кхузткъа дол лекха, ворхI дол шуьйра а хир бу». Ахьмад. 

Ма́ликан кIанта Анаса (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) олуш хезира шена, аьлла: 

«Ялсаманин уггар лахарчу даржехь волчун итт эзар ялхо хир ву, царах 

хIораннан карахь шишша кад болуш: цхьа кад деших, важа кад – детих, 

царах хIораннан вовшех тера боцуш бос хир бу. ТIаьххьара йиъна 

волучу хенахь а – дуьххьара, яа волалуш санна, хир ву иза; яа волалуш 

а, чекхволуш а цхьатерра чомехь хетар ю яахIума, шех хаза хьожа йогIу 

миск а хилла, дегIах дIакъаьстар ю иза; хьаштагIан гIуллакх хир дац 

церан; вежарий а хилла, маьнгеш тIехь вовшашна дуьхь-дуьхьал 

бирзина хир бу уьш». ТIабарани. 

 

                                 Ялсаманин даржаш, цуьнан чоьнаш 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Баккъалла а, 

ялсамани чохь бIе дарж ду, Делан некъахь къахьоьгуш болчарна 

АллахIа кечдина. ХIора шина даржана юкъахь стигалний, лаьттаний 

юккъехь йолччул юкъ ю». Бухари. 

Абу СаIи́да аль-Худрис (Дела реза хуьлийла цунна) дийцина, 

Пайхамара (Делера салам-маршалла хуьлийла цунна) элира, аьлла: 

«Баккъалла, ялсаманин охIланашна гур ма бу чоьнаш чохь берш 

тIехулара чухьаьжча, малхбален, малхбузен анайистера къегина седа 

гарх терра (царна юккъехь даржашкахь йолчу башхаллина)». Асхьабаша 

(Дела реза хуьлийла царна) хаьттира: «ХIай Делан Элча, и даржаш 

пайхамаршна хир ду, уьш боцурш оцу даржашка кхочур бац?» Цо жоп 

делира: «Бу. Сайн са долахь долчух (Делах) дуй буу ас, АллахIе ийман 

диллинарш, пайхамарш бакъбинарш кхочур бу оцу даржашка». Бухари, 

Муслим.  

 

Ялсаманин гIишлош, цуьнан латта а, жагIа а 

Абу ХIурайрата (Дела реза хуьлийла цунна) дийцина: «Оха элира: 

«ХIай Делан Элча, ялсаманих лаьцна дийцахь тхуна, стенах йоьгIна ю 

иза?» Цо элира: «Ялсамани детин а, дешин а кибарчигех йоьгIна ю, и 

кибарчигаш миск-IатIарца хьаьхна ю, цуьнан латта заIфаранах ду, 

цуьнан жагIа алмаз, корунт а олучу жовхIарех бу. Ялсамане ваханарг 

даима зовкх хьоьгуш хир ву, цкъа а дIадер доцуш, дийна хир ву, цкъа а 

лийр воцуш, цуьнан бедарш тишлур яц, цуьнан жималла цкъа а дIаер 

яц». Ахьмад, Тирмизи. 

Iумаран кIанта IабдуллахIа (Дела реза хуьлийла цаьршинна) дийцина: 

Пайхамаре (Делера салам-маршалла хуьлийла цунна) хаьттира ялсаманих 

лаьцна, тIаккха цо элира: «Ялсамане ваханарг даима дийна хир ву, цкъа а 

лийр вац, даима зовкх хьоьгуш хир ву, цкъа а дIадер дац иза, цуьнан 

бедарш тишлур яц, цуьнан жималла цкъа а дIаер яц». Хоттучо хаьттира: 

«ХIай Делан Элча, стенах йоьгIна ю иза?» Цо элира: «Ялсамани - дешин 

а, детин а кибарчигех йоьгIна ю, и кибарчигаш миск-IатIарца хьаьхна 

ю, цуьнан латта заIфаранах ду, цуьнан жагIа  - алмаз, корунт а олучу 

жовхIарех бу». ТIабарани. 

Абу СаIи́да (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Баккъалла, Дала 

ялсаманина гуо байтира дешин а, детин а кибирчигех, цул тIаьхьа 

татолаш декъийтира, дитташ дIадейтира; шайна ялсаманин хазалла 

гинчу хенахь, маликаша элира: «Ма декъалалла ю-кха хьуна, хIай 

паччахьийн меттигаш». БайхIакъи. 

 

Ялсаманин четарш, цуьнан чоьнаш 

Абу Мусас (Дела реза хуьлийла цунна) дийцина, Пайхамара (Делера 

салам-маршалла хуьлийла цунна) элира, аьлла: «Баккъалла, бусалба 

стагана ялсаманехь цхьана жовхIарх четар ду, шена чохь хIусам йолуш; 

цуьнан яхалла кхузткъа мил ю (цхьа мил – 1609 метр), бусалба стагана цу 

чохь охIла хир бу, цуо царна готосур бу, цхьаберш вукхарна гур бац 

(новкъа хир бац)». Бухари, Муслим. 

          Iамран кIанта IабдуллахIа (Дела реза хуьлийла цаьршинна) дийцина, 

Делан Элчано (Делера салам-маршалла хуьлийла цунна) элира, аьлла: 

«Баккъалла, ялсамани чохь ю чоьнаш, церан тIехуле чуьра дIа а гуш, 

церан чухуле – арара гуш». Абу Малика аль-АшIарис хаьттира: «Хьанна 

хир ю и чоьнаш, хIай Делан Элча?» Цо жоп делира: «Къамел хаза 

динчунна, нахана яахIума еллачунна, нах бийшина болуш Iибадатца 

буьйса денйинчунна». ТIабарани. 

 

Ялсаманин татолаш 

Iумаран кIанта IабдуллахIа (Дела реза хуьлийла цаьршинна) дийцина, 

Делан Элчано (Делера салам-маршалла хуьлийла цунна) элира, аьлла: 

«Кавсар боху татол ду ялсамани чохь, цуьнан йистош деших ю, цуьнан 

лела меттиг жемчуг, корунт а олучу жовхIарех ю, цуьнан латта мискал 

хаза ду, цуьнан хи мазал мерза, лайл кIайн а ду». Тирмизи.  

Ма́ликан кIанта Анаса (Дела реза хуьлийла цунна) дийцина, цхьана 

стага Делан Элчане (Делера салам-маршалла хуьлийла цунна) Кавсар хIун ю 

аьлла, хаьттича, цо жоп делира, аьлла: «Иза татол ду, Дала суна 

ялсаманехь делла, шурел кIайн долуш, мазал мерза долуш, шена чохь, 

эмкалийн санна, вортанаш йолу олхазарш долуш». ХаттIабан кIанта 

Iумара (Дела реза хуьлийла цунна) элира: «Баккъалла, ма зовкх хьоьгуш ду 

уьш, хIай Делан Элча». Делан Элчано (Делера салам-маршалла хуьлийла 

цунна) элира: «Уьш (олхазарш) дуур берш кхин а доккха зовкх хьоьгуш 

хир бу». Тирмизи. 

Ма́ликан кIанта Анаса (Дела реза хуьлийла цунна) дийцина, Пайхамара 

(Делера салам-маршалла хуьлийла цунна) элира, аьлла: «Со ялсамани 

чухула дIавоьдучу хенахь, татолна тIекхечира со; цуьнан йистош, шайн 

чоь йолуш, жовхIарийн четарх яра. Аса хаьттира: «ХIара хIун ду, хIай 

Жабраил-малик?» Цо элира: «ХIара хьан Дала хьуна делла Кавсар боху 

татол ду». Жабраил-малико куьг туьйхира оцу татолах; тIаккха татолна  

бухарчу сазах (ил) хазахьожайогIу миск-IатIар гучуделира». Бухари. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсаманин 

татолаш миск-IатIарийн лаьмнашкара бухдуьйлуш ду. Ибн Хьиббан. 

     МуIавията (Дела реза хуьлийла цунна) дийцина, Делан Элчано (Делера 

салам-маршалла хуьлийла цунна) олуш хезира шена, аьлла: «Ялсаманехь 

хин хIорд бу, шурин хIорд бу, мезан хIорд бу, ялсаманин маларх хIорд 

бу». БайхIакъи.   

  Ма́ликан кIанта Анаса (Дела реза хуьлийла цунна) дийцина: «Шуна 

моьтту хир ду, ялсаманин татолаш лаьттах даьхна хершнаш ду. 

АллахIах дуй буу ас, дац. Баккъалла, ялсаманин татолаш лаьттан букъа 

тIехула охьадогIуш ду (апари чухула а доцуш), цуьнан цхьа агIо алмаз 

олучу жовхIарех бу, важа агIо корунт олучу жовхIарех бу, цуьнан саз 

(ил) - хазахьожайогIу миск ду». Ибн Аби Дунья. 

 

Ялсаманин дитташ, царна тIера стоьмаш 

Абу СаIи́да аль-Худрис (Дела реза хуьлийла цунна) дийцина, 

Пайхамара (Делера салам-маршалла хуьлийла цунна) элира, аьлла: 

«Баккъалла а, ялсамани чохь дитт ду, чехкачу говрахь бIешарахь вахча 

а дошлочо цуьнан IиндагI хадор доцуш. Шайна лаахь, Къуръанан аят 

деша: «Дахдина IиндагI». «Аль-ВакъиIат», 30. Бухари. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Веза-Сийлахьчу 

Дала боху: «Ас кечдина сайн дикчу лешна бIаьргана ца гинарг, лергана 

ца хезнарг, адамна дагаиккхина доцург, аша деша шайна лаахь: 

«Адамашна хууш дац шайна дIадиллина долу хазахетар, цара йина 

Iамал бахьана долуш бекхам бина царна». «Ас-Саждат», 17. Бухари, 

Муслим. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсамани чохь 

цхьа а дитт ма дац, шен гIад деших долуш бен». Тирмизи. 

Абу СаIи́да аль-Худрис (Дела реза хуьлийла цунна) дийцина, 

Пайхамара (Делера салам-маршалла хуьлийла цунна) элира, аьлла: «ТIуба 

олуш дитт ду ялсаманехь, бIешарахь бийр болчу некъан барамехь 

долуш; ялсаманин охIланийн бедарш оцу диттан ке́далгаш (чашечки) 

чухула араевр ю». Ибн Хьиббан. 

      

Ялсаманин охIланийн даар, церан малар 

Джа́бира (Дела реза хуьлийла цунна) дийцина, Делан Элчано (Делера 

салам-маршалла хуьлийла цунна) элира, аьлла: «Ялсаманин охIланаша цу 

чохь юур ю, мер а ю, арабаха гIуллакх хир дац церан, марш йоккхур яц 

цара, хьотIан гIуллакх хир дац церан. Цара йиънарг – иза Iуьпаш хир ю, 

мискан хьожанах тера а йолуш. Царна дагатосур ду тасбихь дар, такбир 

дар а - садаIар дагатасарх терра». Муслим. 

Абу Ума́мата (Дела реза хуьлийла цунна) дийцина: «Баккъалла а, 

ялсаманин охIланех волчу стагана ялсаманин маларх малар дезалур ду. 

ТIаккха шена чохь малар долу кIудал йогIур ю, иза южур ю цуьнан 

кара, тIаккха цо хи мер ду. Цул тIаьхьа и кIудал шен метта дIагIур ю». 

Ибн Аби Дунья.  

Аркъаман кIанта Зайда (Дела реза хуьлийла цунна) дийцина: «Цхьа 

жуьгти веара Пайхамар (Делера салам-маршалла хуьлийла цунна) волчу, цо 

элира: «ХIай Абуль-Къасим (Мухьаммад), ахьа боху, ялсаманин 

охIланаша юур ю, мер а ю?» Пайхамара (Делера салам-маршалла хуьлийла 

цунна) элира: «ХIаъ. Мухьаммадан са Шен карахь долчух дуй буу ас, 

баккъалла а, ялсаманин охIланех хIоранна а бIе стагехь боллу ницкъ 

лур бу яарехь, маларехь, зудчуьнца юкъаметтиг хиларехь». Жуьгтичо 

элира: «Баккъалла а, яа а йиъча, мала а мелча, хьаштагI чу баха хьашт 

хир ду церан, ялсаманин чохь боьхалла яц!» ТIаккха Пайхамара (Делера 

салам-маршалла хуьлийла цунна) элира: «Оцу церан хьаштах хьацар хир 

ду, дегIах схьадолуш, мискан тIадамаш санна; церан гай жимлур ду». 

Ахьмад, Насаи.  

Ма́ликан кIанта Анаса (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) олуш хезира шена, аьлла: 

«Ялсаманин уггар лахарчу даржехь волчун итт эзар ялхо хир ву, царах 

хIораннан карахь шишша кад болуш: цхьа кад деших, важа кад – детих, 

царах хIораннан - вовшех тера боцуш бос хир бу. ТIаьххьара йиъна 

волучу хенахь а – дуьххьара, яа волалуш санна, хир ву иза; яа волалуш 

а, чекхволуш а цхьатерра чомехь хетар ю яахIума, шех хаза хьожа йогIу 

миск а хилла, дегIах дIакъаьстар ю иза; хьаштагIан гIуллакх хир дац 

церан; вежарий а хилла, маьнгеш тIехь вовшашна дуьхь-дуьхьал 

бирзина хир бу уьш». ТIабарани. 

Абу Ума́мата (Дела реза хуьлийла цунна) дийцина: «Баккъалла а, 

ялсаманин охIланех волчу къонахчунна ялсаманин олхазарех цхьа 

олхазар дезалур ду, тIаккха иза дужур ма ду цуьнан кара, даа кечдина а 

долуш». Ибн Аби Дунья.  

Iа́миран кIанта Сулайма дийцина: «Делан Элчанан (Делера салам-

маршалла хуьлийла цунна) асхьабаша олура: «Баккъалла а, АллахIа 

вайна пайда бина акхачу Iарбошкара, церан хеттаршха а. Цхьаьна 

дийнахь акха Iарби веара, цо элира: «ХIай Делан Элча, Веза-Сийлахьчу 

Дала хьахийна, ялсамани чохь зене дитт ду аьлла. Муха хир ду ялсамани 

чохь болчарна зене дитт?» Делан Элчано (Делера салам-маршалла хуьлийла 

цунна) элира: «И хIун дитт ду?» Акха Iарбичо элира: «Сидр (лотос) олург 

ду, цунна тIехь зе деш кIохцалш хуьлу». Делан Элчано (Делера салам-

маршалла хуьлийла цунна) элира: «АллахIа ца боху (Къуръана чохь): «Шен 

кIохцалш кегдина дитт». АллахIа цуьнан кIохцалш кегдина, церан 

метта цунна тIехь стоьмаш кхиийтина, оцу хIора стоьман 72 чам болуш, 

цхьа чам кхечунах тера а боцуш». Ибн Аби Дунья. 

 

Ялсаманин охIланийн духар 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсамане ваханарг 

даима зовкх хьоьгуш хир ву, цкъа а дIадер доцуш, цуьнан бедарш 

тишлур яц, цуьнан жималла цкъа а дIаер яц. Ялсамани чохь бIаьргана 

ца гинарг, лергана ца хезнарг, адамна дагаиккхина доцург а ду». Муслим. 

Ибн МасIуда (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсамане йоьдучу 

хьалхарчу тобанан яххьаш - сирлачу буьйсанна къегина бутт санна хир 

ю; ялсамане йоьдучу шолгIачу тобанан яххьаш - стиглахь къегина седа 

санна хир ю; царах хIораннан хIуьрлаIан мехкарех шишша зуда хир ю, 

хIора зудчунна тIехь 70 духар хир ду. ХIуьрлаIан мехкарийн настарийн 

тIум гур ма ю церан духарх а, дилханах а чекх, цIен бос болу хи кIайн 

шишан чохь гуш хиларе терра». ТIабарани. 

 

Ялсаманин мотт-гIайба 

Ибн МасIуда (Дела реза хуьлийла цунна), Къуръана чохь долчу Делан 

дешан хьокъехь: «Уьш (дика Iамалш йинарш) меттанаш тIехь тевжина хир 

бу‚ церан чоь стоммачу дарех йина йолуш». «Ар-Рохьман», 54, аьлла: 

«ХIорш чухулахь дерш ду, тIаккха тIоьхула дерш муха хир ду аьлла хета 

шуна?!» БайхIакъи. 

 

Ялсаманин охIланех зударий 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсамане чу 

йоьдуш йолу хьалхара тоба нуьрах буьзна болчу беттан суьртахь хир ю, 

цул тIаьхьа йоьдуш йолу тоба стиглахь уггаре чIогIа лепаш болчу 

седанан суьртахь хир ю. Царах хIораннан шишша зуда хир ю, 

цаьршиннан настарийн тIум гур ма ю церан дилханах чекх. Ялсаманехь 

хир ма вац зуда ялоза верг». Бухари, Муслим. 

Iа́миран кIанта СаIи́да (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) олуш хезира шена, аьлла: 

«Ялсаманин охIланийн зударех цхьа зуда дуьнен чу хьаьжча, цо дуьне 

миск-IатIаран хьожанах дузур ма дара, маьлхан а, беттан а серло йойъур 

яра». ТIабарани. 

                                 

ХIуьрлаIан мехкарша йиш лакхар 

Ибн Iумара (Дела реза хуьлийла цаьршинна) дийцина, Делан Элчано 

(Делера салам-маршалла хуьлийла цунна) элира, аьлла: «Баккъалла а, 

ялсаманин охIланийн зударша эшарш локхур ю шайн хIусамдайшна, 

цкъа а цхьанне хезна доцчу аьзнашца. Цара локхур йолчу эшаран 

дешнех ду: «Тхо исбаьхьа-хаза ду, сийлахьчу къонахийн зударий ду, 

даккхийдеш (тхайн хIусамдайшка) хьоьжуш. Цара локхур йолчу эшаран 

дешнех ду: «Тхо даима дехар долуш ду, цкъа а лийр доцуш, тхо тешамехь 

ду, цкъа а кхоьрур доцуш, тхо даима кхузахь хир ду, цкъа а дIагIур 

доцуш». ТIабарани. 

Абу ХIурайрата (Дела реза хуьлийла цунна) дийцина: «Баккъалла а, 

ялсамани чохь татол ду, ялсаманин йохаллин барамехь. Цу татолан 

йистошкахь, ирахь, дуьхь-дуьхьал дирзина лаьтташ зудабераш хир ду. 

Цара тIех хазачу озаца эшарш локхур ю, ялсамани чохь оцу аьзнел 

томехь хIума дуй-те аьлла хетар долуш». Оха хаьттира: «ХIай Абу 

ХIурайрат, хIун йиш ю цара локхур ерг?» Цо жоп делира: «Дала 

мукъалахь, Далла тасбихь дар, хастам бар, вазвар, Веза-Сийлахьчу 

Далла хаза хастам бар а хир ду церан йишлакхар». БайхIакъи. 

 

Ялсаманин охIланийн эвлаюкъ 

Ма́ликан кIанта Анаса (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) элира, аьлла: «Баккъалла 

а, ялсаманехь эвлаюкъ ма ю, ялсаманин охIланаш хIора рузбанан 

дийнахь цигахь гуллур болуш. ТIаккха къилбаседанехьара мох хьокхур 

бу церан яххьашна, церан бедаршна а тIе, уьш нуьрехь, хазаллехь а 

совбевр бу. Уьш шайн охIланашка бухабоьрзур бу, нуьрехь, хазаллехь 

совбевлла а болуш, церан охIланаша цаьрга эр ду: «ВаллахIи, нуьрехь, 

хазаллехь сов ма девлла шу». Цара эр ду шайн охIланашка: «ВаллахIи, 

шу а сов ма девлла нуьрехь, хазаллехь а». Муслим. 

Ма́ликан кIанта Анаса (Дела реза хуьлийла цунна) дийцина: 

«Ялсаманин охIланаша эр ду: «Тхоьца эвлаюккъе дуьйлийша». Уьш 

гIур бу миск-IатIаран гу тIе. Уьш юхабирзича, цара эр ду шайн 

зударшка: «Тхо арадовлуш шун ца хилла йолу хаза хьожа ма еттало 

тхуна». ТIаккха зударша эр ду цаьрга: «Баккъалла а, шу арадовлуш 

хилла йолчу хазачу хьожанал кхин а сов хаза хьожа йохьуш даьхкина 

шу». Ибн Аби Дунья. 

 

Ялсаманин охIланан тIехуу хIума, уьш вовшийн зиярте бахар 

Са́Iидатан кIанта Iабдуррохьмана (Дела реза хуьлийла цунна) дийцина: 

«Со вара говраш дукхаезаш, ас хаьттира: «ХIай Делан Элча, ялсаманехь 

говраш хир юй?» Цо жоп делира: «Дала хьо ялсамане вахийтахь, хIай 

Iабдуррохьман, хьуна цигахь безачу тIулгах (яхонт) говр хир ю, ши тIам 

болуш, хьуна луъучу метте хьо тIема а воккхуш». ТIабарани. 

 

Ялсаманин охIланашна Веза-Сийлахь волу Дела гар 

Абу ХIурайрата (Дела реза хуьлийла цунна) дийцина, цхьана наха 

хаьттира, аьлла: «ХIай Делан Элча, тхуна тхайн Дела гур вуй 

къематдийнахь?» Делан Элчано (Делера салам-маршалла хуьлийла цунна) 

жоп делира: «Сирлачу буса нуьрах буьзна болу бутт гича новкъарло 

хуьлий шуна?» Цара жоп делира: «Ца хуьлу, хIай Делан Элча». Цо элира: 

«Къегинчу дийнахь кхетта малх гича новкъарло хуьлий шуна?» Цара 

жоп делира: «Ца хуьлу, хIай Делан Элча». Цо элира: «Баккъалла а, иштта 

гур ву шуна шайн Дела». Бухари, Муслим. 

СухIайба (Дела реза хуьлийла цунна) дийцина, Делан Элчано (Делера 

салам-маршалла хуьлийла цунна) элира, аьлла: «Ялсаманин охIланаш 

ялсамане бахча, Веза-Сийлахьчу Дала (цаьрга) эр ду: «Ас кхин хIумма 

совдаккха лаьий шуна?» Цара жоп лур ду: «Тхан яьххьаш кIайн ца йина 

Ахь, тхо ялсамане ца дахийтина Ахь, тхо жоьжахатих хьалха ца даьхна 

Ахь?!» ТIаккха Дала пардо дIадоккхур ду. Веза-Сийлахьчу шайн Деле 

хьовсарал дукхадезаш хIума делла ма дац царна». Муслим.  

Абу СаIи́да аль-Худрис (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) элира, аьлла: «Баккъалла 

а, Веза-Сийлахьчу Дала эр ду ялсаманин охIланашка: «ХIай ялсаманин 

охIланаш». Цара жоп лур ду: «Тхо Хьуна муьтIахь ду, тхо Хьоьца ирсе 

ду, дикадар Хьоьгахь ду». Дала эр ду: «Шу реза дуй?» Цара эр ду: «ХIай 

тхан Дела, тхо реза ца хила бахьана ма дац, баккъалла а, Ахь тхуна 

делла Хьайн халкъах цхьанне а ца делларг». Дала эр ду: «Ас цул дезаниг 

лой шуна?» Цара эр ду: «Муьлха хIума ду оцул деза?» Дала эр ду: «Аса 

Сой реза хилар дели шуна, Со оьгIаз гIур вац шуна хIокхул тIаьхьа цкъа 

а». Бухари, Муслим. 

 

Ялсаманехь бIаьргана ца гинарг, лергана ца хезнарг, адамна 

дагаиккхина доцург а ду 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Веза-Сийлахьчу 

Дала боху: «Ас кечдина сайн дикачу лешна бIаьргана ца гинарг, лергана 

ца хезнарг, адамна дагаиккхина доцург, аша деша шайна лаахь: 

«Адамашна хууш дац шайна дIадиллина долу хазахетар, цара йина 

Iамал бахьана долуш бекхам бина царна». «Ас-Саждат», 17. Бухари, 

Муслим. 

Абу Ваккъа́сан кIанта СаIда (Дела реза хуьлийла цунна) дийцина, 

Пайхамара (Делера салам-маршалла хуьлийла цунна) элира, аьлла: 

«Ялсаманехь долчу ниIматех мIарал кIезиг долу хIума дуьнен тIе 

даьккхича, стигланан, лаьттан а ерриге агIонаш къагор яра цо. 

Ялсаманин охIланех волу къонах дуьнен чу хьаьжча, цуьнан куьйга 

тIехь болчу хIазаро маьлхан серло йойъур ма яра, маьлхан серлоно 

седарчийн серло йайъаре терра». Тирмизи. 

Ибн Iаббаса (Дела реза хуьлийла цаьршинна) дийцина, Делан Элчано 

(Делера салам-маршалла хуьлийла цунна) элира, аьлла: «Дала Iадн-

ялсамани кхоьллинчу хенахь, цу чохь кхоьллира Цуо бIаьргана ца 

гинарг, лергана ца хезнарг, адамна дагаиккхина доцург. Цул тIаьхьа 

Дала элира ялсаманига: «Йистхила». Цо элира: «Баккъалла а, 

декъалхили бусалба нах». «Аль-Муъминун», 1. ТIабарани. 

Абу ХIурайрата (Дела реза хуьлийла цунна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсаманехь шед 

йиллал меттиг гIоли ю дуьненал, цу чохь мел долчул а, аш деша шайна 

лаахь: «Жоьжахатина гена а ваьккхина‚ ялсамане вахийтинарг – и ву 

декъалхилларг. Дуьненан дахар ма дац Iехаваран хIума бен». «Алу 

Iимран», 185. ТIабарани. 

Ибн Iаббаса (Дела реза хуьлийла цаьршинна) дийцина: «Ялсаманехь 

ма дац дуьнен чохь долчу хIуманех тераниг, церан цIерш бен». БайхIакъи. 

 

Ялсаманин охIланаш цу чохь даима хилар, жоьжахатин охIланаш цу 

чохь даима хилар, валарна урс хьакхарехь (валар дIадаккхарехь) деанарг 

Джабалан кIанта МуIа́за (Дела реза хуьлийла цунна) дийцина, Делан 

Элчано (Делера салам-маршалла хуьлийла цунна) ша Йемене вахийтира, 

аьлла. Ша цига дIакхаьчча, цо элира: «ХIай нах, баккъалла а, со – Делан 

Элчанан (Делера салам-маршалла хуьлийла цунна) геланча ву, шуьга 

дийца ваийтина, доьрзу меттиг Деле хилар – я ялсамане, я жоьжахате, цу 

чохь даима Iийр долуш, валар доцуш, дIавахар доцуш». ТIабарани. 

Абу СаIи́да (Дела реза хуьлийла цунна) дийцина, Пайхамара (Делера 

салам-маршалла хуьлийла цунна) элира, аьлла: «Ялсаманин охIланаш 

ялсамане бахча, кхойкхуш верг кхойкхур ву: «Баккъалла а, шуна могуш 

хилар ду, цомгуш хир дац шу цкъа а; баккъалла а, шуна дахар ду, лийр 

дац шу цкъа а;  баккъалла а, шуна къона хилар ду, къанлур дац шу цкъа 

а; баккъалла а, шуна зовкх хьегар ду, зен хир дац шуна цкъа а. Иза Веза-

Сийлахьчу АллахIан дош ду: «Цаьрга кхайкхар дийр ду: «Шуна елла 

йолу и ялсамани, аш Iамалъяран бахьана долуш ю». «Аль-АIраф», 43. 

Муслим. 

Ибн Iумара (Дела реза хуьлийла цаьршинна) дийцина, Пайхамара 

(Делера салам-маршалла хуьлийла цунна) элира, аьлла: «Дала ялсаманин 

охIланаш ялсамани чу бохуьйтур бу, жоьжахатин охIланаш жоьжахати 

чу бухкур бу, цул тIаьхьа кхойкхуш верг гIоттур ву, цо эр ду: «ХIай 

ялсаманин охIланаш, валар хир дац шуна. ХIай жоьжахатин охIланаш, 

валар хир дац шуна. ХIора а ша волчохь даима хир ву». Бухари, Муслим. 

Ибн Iумара (Дела реза хуьлийла цаьршинна) дийцина, Делан Элчано 

(Делера салам-маршалла хуьлийла цунна) элира, аьлла: «Ялсаманин 

охIланаш ялсамани чу бахча, жоьжахатин охIланаш жоьжахати чу 

бахча, валар схьадалор ду. Ялсаманина, жоьжахатина а юккъе дIа а 

хIоттийна, урс хьокхур ду цунна, цул тIаьхьа кхойкхуш верг кхойкхур 

ву: «ХIай ялсаманин охIланаш, валар хир дац шуна; хIай жоьжахатин 

охIланаш, валар хир дац шуна. Ялсаманин охIланаш баккхийбебарехь 

совбевр бу, жоьжахатин охIланаш гIайгIанехь совбевр бу». Бухари, 

Муслим. 

      

Дала Шен къинхетамца ялсамане боьдучу новкъа нисдойла вай! 

 

Чулацам 

Дешхьалхе 

Ялсаманин ниIматаш 

Ялсаманин охIла, ялсамани чу бахаран сурт 

Ялсаманин даржаш, цуьнан чоьнаш 

Ялсаманин гIишлош, цуьнан латта, жагIа а 

Ялсаманин четарш, цуьнан чоьнаш 

Ялсаманин татолаш 

Ялсаманин дитташ, царна тIера стоьмаш 

Ялсаманин охIланийн даар, церан малар 

Ялсаманин охIланийн духар 

Ялсаманин мотт-гIайба 

Ялсаманин охIланийн зударий 

ХIуьрлаIан мехкарша йишлакхар 

Ялсаманин охIланийн эвлаюкъ 

Ялсаманин охIланийн тIехуу хIума, уьш вовшийн зиярте бахар 

Ялсаманин охIланашна Веза-Сийлахь волу Дела гар 

Ялсаманехь - бIаьргана ца гинарг, лергана ца хезнарг, адамна 

дагаиккхина доцург а ду 

Ялсаманин охIланаш цу чохь даима хилар, жоьжахатин охIланаш цу 

чохь даима хилар, валарна урс хьакхарехь (валар дIадаккхарехь) деанарг  

 

 

ШолгIа издани  

(хьалха арахецна 2010-чу шарахь)  

